
LANDA GARAPEN ETA INGURUMEN DEPARTAMENTUA

Gobernuak Zainketa Bereziko Eremu izendatu du Bertizko Jaurerria 
Gainera, gunea Erabili eta Kudeatzeko Hirugarren Plan Zuzentzailea onartu du

Asteartea, 2008ko ekainaren 17a. Gobernuak Foru Dekretu bat onartu du, eta hartara, Bertizko Jaurerria Zainketa Bereziko Eremu izendatu eta gunea Erabili eta Kudeatzeko Hirugarren Plan Zuzentzailea onartu ditu. Jaurerriaren azalera 2.052 hektareakoa da. 

Bertizko Jaurerria Bertizaranako udal mugapean dago, Nafarroako eskualde biogeografiko atlantikoan. Nafarroako bioaniztasunaren erakusgarri diren habitat naturalak eta basa flora eta fauna daude bertan, eta kasu batzuetan desagertzeko arriskuan daude beren banaketa eremu naturalean. Horregatik, eremu batzuk hautatu behar dira, kudeaketa sistema eraginkor, aktibo, eta prebentziozkoak erabiliz habitat naturalek eta basa espezieek luze iraun dezaten bermatzeko.

Europar Batasuneko araudiaren bidez, lekuen sare ekologikoa sortu zuten, Natura 2000 Sarea, EBren intereseko izendatutako habitat naturalak eta basa flora eta faunako espezieak lehengoratu edo mantentzeko. 2000ko maiatzean, Nafarroako Gobernuak Zainketa Bereziko Eremu izendatu zitezkeen lekuen behin-behineko zerrenda onartu zuen, Natura 2000 Europako Sare Ekologikoan sartzeko. Eskualde biogeografiko atlantikoari dagokionez, Europar Batasunaren Intereseko Lekuen zerrenda onartu zutenean, Bertizko Jaurerria bertan sartu zuten, eta orain, Zainketa Bereziko Eremu izendatu dute. 
Bestalde, Gobernuak Bertizko Jaurerria Natur Parkea Erabili eta Kudeatzeko Hirugarren Plan Zuzentzailea onartu du. Izan ere, 1991z geroztik, gunearen administrazioa eta kudeaketa Gobernuak kudeatzen ditu. Zehazki, Europar Batasunaren 92/43 Zuzentarauan jatorria duten betebeharren ondorioz, eta Parkea Erabili eta Kudeatzeko Bigarren Plan Zuzentzailea berrikusteko epea amaitu denez, gunea Zainketa Bereziko Eremu izendatu eta Parkea Erabili eta Kudeatzeko Hirugarren Plan Zuzentzailea onartu behar izan dute. Bertan bildu dituzte habitaten beharrizan ekologikoei aurre egiteko ekintzak, neurriak eta jarraibideak.

Natur Parkea Erabili eta Kudeatzeko Hirugarren Plan Zuzentzailea 

1984an, Bertizko Jaurerria Natur Parke izendatu zuten, eta adierazi dugunez, harrezkero bi Kudeaketa Plan izan ditu. 2005ean, Espainiako Turismo Kalitatearen Institutuak "Q" ziurtagiria eman zion Parkeari, natur gune babestu gisa. Ziurtagiri hori lortzen duten guneetan, erabilera publikoa kudeatu behar izaten da, bisitariei eskainitako zerbitzuen kalitatea eta natur guneak mantentzeko helburuak bateratzeko. Hori guztia kontuan hartuta, Bertizko Jaurerria Natur Parkearen kudeaketaren helburuak bi direla esan dezakegu: batetik, Europar Batasunaren intereseko habitatak eta espezieak mantentzea eta hobetzea, eta bestetik, gunearen erabilera publikoa. Zehazki, aipaturiko alderdiak behar bezala kudeatu eta bateratuko direla bermatzeko, Nafarroako Gobernuak beharrezkotzat jo du Natur Parkea Erabili eta Kudeatzeko Hirugarren Plan Zuzentzailea onartzea. 
Natur Parkea Erabili eta Kudeatzeko Hirugarren Plan Zuzentzailearen helburu orokor nagusiak honako hauek dira: natur paisaiaren osotasuna babestea, eta hura lehengoratzea, hala dagokionean; ekosistemak interpretatzeko heziketa jarduerak sustatzea; bisitariek gunea ezagutu eta ulertu dezaten sustatzea; kultur, aisialdi eta turismo jarduerak sustatzea; Parkearen funtzionamendua kantauriar ibarretako dinamika soziokultural eta ekonomikoan txertatzea; gunea xede zientifikoekin erabil dadin sustatzea, arauei jarraiki; ikerketa, heziketa, interpretazio, aisialdi eta turismo jarduerak arautzea; eta azkenik, erabilera publikoaren plangintza egitea, Parkeko araudiaren eta zonifikazioaren arabera, bertako natur balioak mantendu eta babesteko. 

Gunea mantentzeko helburu espezifikoei dagokienez, honako hau azpimarratu dezakegu: baso hostoerorkorrak (pagadiak, hariztiak, etab.), txilardiak, larreak eta belar-soroak mantentzea. Mantentze lanek eragina izanen dute, era berean, flora babestuan, basoetako ornogabeetan, basoetako saguzarretan, eta landare kriptogamoetan (goroldioa, likena, onddoak, etab.). 

Bestalde, erabilera publikoari dagokienez, kalitatearen “Q” ziurtagiriari eustea ezarri dute helburu espezifiko gisa, eta horretarako, ekipamendu eta zerbitzuz, giza baliabide eta baliabide materialez, eta antolakuntza eraginkorrez hornitu beharko dute. 

Bertizko Jaurerriaren jabegoari buruzko lehenengo erreferentzia historikoak 1392koak dira. 1949ra bitarte, etxalde pribatua izan zen, baina urte horretan, azkeneko jabeak Nafarroari eman zion, eta haren izenean, Foru Aldundiari. Harrezkero, Bertizko Jaurerria Nafarroako Baso Ondarearen baitan dago. 

